
siddhAntamuktAvalI

సిద్ధాన్తముక్తావలీ 

నత్వా హరిం ప్రవక్ష్యామి  స్వసిద్ధాన్తనిశ్చయమ్   ।
కృష్ణసేవా  సదా కార్యా మానసీ సా పరా మతా ॥ ౧॥
చేతస్తత్ప్రవణం సేవా తత్సిద్ధౌ తనువిత్తజా ।
తతః సంసారదుఃఖస్య నివృత్తిర్బ్రహ్మబోధనమ్ ॥ ౨॥
పరం ఖస్య తు కృష్ణో హి సచ్చిదానన్దకం  బృహత్ ।
ద్విరూపం తద్ధి సర్వం స్యాదేకం తస్మాద్విలక్షణమ్ ॥ ౩॥
అపరం తత్ర పూర్వస్మిన్ వాదినో బహుధా జగుః ।
మాయికం సగుణం కార్యం స్వతన్త్రం  చేతి నైకధా  ॥ ౪॥
తదేవైతత్ప్రకారేణ  భవతీతి శ్రుతేర్మతమ్  ।
ద్విరూపం చాపి గఙ్గావజ్జ్ఞేయం   సా జలరూపిణీ ॥ ౫॥
మాహాత్మ్యసంయుతా నృణాం సేవతాం భుక్తిముక్తిదా ।
మర్యాదామార్గవిధినా  తథా బ్రహ్మాపి  బుద్‍ధ్యతామ్ ॥ ౬॥
తత్రైవ  దేవతామూర్తిర్భక్త్యా యా దృశ్యతే క్వచిత్ ।
గఙ్గాయాం  చ విశేషేణ ప్రవాహాభేదబుద్ధయే   ॥ ౭॥
ప్రత్యక్షా  సా న సర్వేషాం ప్రాకామ్యం  స్యాత్తయా జలే ।
విహితాచ్చ ఫలాత్తద్ధి ప్రతీత్యాపి  విశిష్యతే ॥ ౮॥
యథా జలం తథా సర్వం యథా శక్తా తథా బృహత్ ।
యథా దేవీ తథా కృష్ణస్తత్రాప్యేతదిహోచ్యతే    ॥ ౯॥
జగత్తు త్రివిధం  ప్రోక్తం   బ్రహ్మవిష్ణుశివాస్తతః   ।
దేవతారూపవత్ప్రోక్తా బ్రహ్మణీత్థం   హరిర్మతః ॥ ౧౦॥
కామచారస్తు లోకేఽస్మిన్ బ్రహ్మాదిభ్యో  న చాన్యథా ।
పరమానన్దరూపే  తు కృష్ణే స్వాత్మని నిశ్చయః ॥ ౧౧॥

అతస్తు బ్రహ్మవాదేన  కృష్ణే బుద్ధిర్విధీయతామ్  ।
ఆత్మని బ్రహ్మరూపే  తు ఛిద్రా వ్యోమ్నీవ చేతనాః ॥ ౧౨॥
ఉపాధినాశే విజ్ఞానే  బహ్మాత్మత్వావబోధనే ।
గఙ్గాతీరస్థితో   యద్వద్దేవతాం  తత్ర పశ్యతి ॥ ౧౩॥
తథా కృష్ణం  పరం బ్రహ్మ  స్వస్మిన్ జ్ఞానీ  ప్రపశ్యతి  ।
సంసారీ యస్తు భజతే స దూరస్థో యథా తథా ॥ ౧౪॥
అపేక్షితజలాదీనామభావాత్తత్ర దుఃఖభాక్ ।
తస్మాచ్ఛ్రీకృష్ణమార్గస్థో   విముక్తః సర్వలోకతః ॥ ౧౫॥
ఆత్మానన్దసముద్రస్థం    కృష్ణమేవ  విచిన్తయేత్ ।
లోకార్థీ చేద్భజేత్కృష్ణం  క్లిష్టో  భవతి సర్వథా ॥ ౧౬॥
క్లిష్టోఽపి   చేద్భజేత్కృష్ణం  లోకో నశ్యతి సర్వథా ।
జ్ఞానాభావే  పుష్టిమార్గీ  తిష్ఠేత్పూజోత్సవాదిషు  ॥ ౧౭॥
మర్యాదాస్థస్తు  గఙ్గాయాం  శ్రీభాగవతతత్పరః  ।
అనుగ్రహః  పుష్టిమార్గే  నియామక ఇతి స్థితిః  ॥ ౧౮॥
ఉభయోస్తు క్రమేణైవ   పూర్వోక్తైవ  ఫలిష్యతి ।
జ్ఞానాధికో  భక్తిమార్గ ఏవం తస్మాన్నిరూపితః ॥ ౧౯॥
భక్త్యభావే తు తీరస్థో యథాదృష్టైః  స్వకర్మభిః ।
అన్యథా భావమాపన్నస్తస్మాత్స్థానాచ్చ  నశ్యతి ॥ ౨౦॥
ఏవం స్వశాస్త్రసర్వస్వం  మయా గుప్తం నిరూపితమ్ ।
ఏతద్బుద్ధ్వా  విముచ్యేత పురుషః సర్వసంశయాత్ ॥ ౨౧॥
ఇతి శ్రీవల్లభాచార్యవిరచితా   సిద్ధాన్తముక్తావలీ   సమాప్తా ।

